DEMOKRAZIAREN USTELTZE LARRIA

Gaur egun bizi dugun egoeran, Alderdi Politikoen Legearen eskutik edo Auzitegi Nazionalaren 5. Instrukzio Epaitegi Zentralaren zenbait Erabaki Judizialen bidez,   edozein botere egitura demokratikoren oinarrian dauden zenbait arlo ukatzen ari dira, eta horregatik ezinbestekoa zaigu hau esatea:

- Alderdi Politikoen Legea luze eta zabal aztertua izan delarik, oraingoan lege horrek Alderdi politiko bat legez kanpo uzteko aurrikusten duen Prozeduraren inguruan hausnarketa egin behar dela iruditzen zaigu. Prozedura horrek ez du antzekorik zuzenbide konparatuan, izan ere, Botere Legegileak, Botere Exekutiboak eta Botere Judizialak denak nahasita parte hartzen baitute modu asaldatzailean Prozedura misto horretan. Erabaki hori hartuaz, Botere Judizialaren Lege Organikoak independentzia judizialaren kontra doalako galarazten duen jokabide bat instituzionalizatzen da, alegia, beste botere batzuen partetik (Exekutiboa, Legegilea) botere judizialari erabaki jakin bat har dezan eskatzen duen jokabidea. Eta ezin da ahaztu Botere Judizialaren Lege Organikoak jokabide hori Juztizia Administrazioaren funtzionamendu askearen kontrako erasotzat hartzen duela.

- Zaila da irudikatzen nola egin diezaiokeen aurre edozein Epaile Organok, bere partaideen duintasuna ukatu gabe ere, Diputatuen Kongresutik, Espainiako Gobernutik, Ministeritza Fiskaletik, Fiskalen Biltzarretatik eta, paradoxikoki, Botere Judizialaren Kontseilu Orokorrarengandik jasoriko presioa (ez dugu ahaztu behar azken erakunde honen Bozeramaleak dagoeneko ezarri duela ETA eta Batasunaren arteko lotura eta azken honen ilegalizazioaren egokitasuna). Hitz bitan esateko, ilegalizazioaren inguruko erabakia hartu behar duen Epaitegi Gorenaren Gela Bereziaren aginte organoak dagoeneko esan dio zer erabaki behar duen (independentzia judiziala zaintzeko era bitxia).

- Garzón Epailearen Autoaren inguruan, Epaileak berak behin baino gehiagotan zuzendu duela gogoratzeaz gain, esan dezakegu bere arkitektura juridiko osoa, oraindik sententzia judizial baten bidez kondenatua izan ez den erakunde bati guztiz aplikaezina den Zigor Kodearen 129. artikuluan oinarritzen dela. Zigor Kodearen 129. artikuluak "zigorraren zenbait ondorio gehigarri" aipatzen ditu, eta agindu horrek ez du inolako kautela-neurririk ezartzen, eta bai ordea dagoeneko ezarria dagoen zigor bati gehitu beharreko ondorio gehigarriak  (eta ez dugu ahantzi behar, zigor hori ilegalizazioari buruz balitz, Zigor Kodearen 515. Artikulua hartu beharko lukeela oinarri, hau baita erakunde politiko bat legez kanpo uzteko kontutan hartu behar diren jokabideak ezartzen dituena, eta Instrukzio Epaileak ziurrenik ezingo dituela jokabide horiek frogatu, bide hori ez baitu jorratu). Beraz, Zigor Kodearen 129. Artikulua aplikaezina delarik, Autoaren arkitektura juridiko osoa hankaz gora gelditzen da, Zigor Legalitatearen Printzipioaren betebeharrak erabat ukatuaz.

- Antzeko hausnarketa egin daiteke Auzitegi Nazionalaren 5. Instrukzio Epaitegi Zentralak bere garaian erakunde bati ardura zibilak egotzi zizkion kasuari buruz, izan ere, tartean ardura kriminal zuzenak egozten zizkion epai judizial finkorik ez baitzegoen. Hori eginaz, batere frogarik gabe Zigor Kodearen 120. Artikuluaren suposizioak erabili ziren, behin berriro ere Zigor Legalitatearen Printzipioaren betebeharrak erabat ukatuaz.

- Auto honetan erabakitzen diren neurrien artean bereziki eztabaidagarriak dira (horrela salatu dute hainbat Epaile Elkartek), manifestaldiak, bilkurak edo ekitaldi publikoak deitzeko ahalmena bertan behera uzten dituztenak. Oso era zalantzagarrian neurri kautelar modura hautaturiko eskumen bat erabiltzen da, oinarrizko eskubide batetik eratortzen diren jokabide ahalmen batzuk mugatzeko, baina ezin da ahaztu eskubide horren erabiltzea galarazteko eskumena Administrazio eskudunari dagokiola.

Hausnarketa hauek plazaratzea ezinbestekoa iruditu zaigu, hiritar guztion eskubideak era oso larrian usteltzen ari diren une honetan, eta azpimarragarria iruditzen zaigu betidanik izaera demokratikoa eta zintzotasuna erakutsi duten asko eta asko jarrera pasibo eta isiltasun lotsagarrian murgildurik daudela egun hauetan.

